
Gurumahimagurukritya

ಗುರುಮಹಿಮಾಗುರುಕೃತ್ಯ

ಅಖಂಡಮಂಡಲಾಕಾರಂವ್ಯಾಪ್ತಂ  ಯೇನಚರಾಚರಮ್ ।
ತತ್ಪದಂ ದರ್ಶಿತಂಯೇನತಸ್ಮೈ  ಶ್ರೀಗುರವೇ ನಮಃ ॥ ೨-೨೨॥
ಅಜ್ಞಾನತಿಮಿರಾಂಧಸ್ಯ  ಜ್ಞಾನಾಂಜನಶಲಾಕಯಾ  ।
ಚಕ್ಷುರುನ್ಮೀಲಿತಂ  ಯೇನತಸ್ಮೈ  ಶ್ರೀಗುರವೇ ನಮಃ ॥ ೨-೨೩॥
ದೇವತಾಯಾಃದರ್ಶನಸ್ಯ ಕಾರಣಂಕರುಣಾನಿಧಿಮ್ ।
ಸರ್ವಸಿದ್ಧಿಪ್ರದಾತಾರಂ  ಶ್ರೀಗುರುಂ  ಪ್ರಣಮಾಮ್ಯಹಮ್   ॥ ೨-೨೪॥
ವರಾಭಯಕರಂನಿತ್ಯಂ  ಶ್ವೇತಪದ್ಮನಿವಾಸಿನಮ್   ।
ಮಹಾಭಯನಿಹಂತಾರಂಗುರುದೇವಂನಮಾಮ್ಯಹಮ್  ॥ ೨-೨೫॥
ಮಹಾಜ್ಞಾನಾಚ್ಛಾಪಿತಾಂಗಂ  ನರಾಕಾರಂವರಪ್ರದಮ್  ।
ಚತುರ್ವರ್ಗಪ್ರದಾತಾರಂ ಸ್ಥೂಲಸೂಕ್ಷ್ಮದ್ವಯಾನ್ವಿತಮ್     ॥ ೨-೨೬॥
ಸದಾನಂದಮಯಂದೇವಂನಿತ್ಯಾನಂದಂ ನಿರಂಜನಮ್ ।
ಶುದ್ಧಸತ್ತ್ವಮಯಂ   ಸರ್ವಂ ನಿತ್ಯಕಾಲಂ ಕುಲೇಶ್ವರಮ್  ॥ ೨-೨೭॥
ಬ್ರಹ್ಮರಂಧ್ರೇ    ಮಹಾಪದ್ಮೇ  ತೇಜೋಬಿಂಬೇನಿರಾಕುಲೇ ।
ಯೋಗಿಭಿರ್ಧ್ಯಾನಗಮ್ಯೇ   ಚ ಚಕ್ರೇ  ಶುಕ್ಲೇ  ವಿರಾಜಿತೇ ॥ ೨-೨೮॥
ಸಹಸ್ರದಲಸಂಕಾಶೇ ಕರ್ಣಿಕಾಮಧ್ಯಮಧ್ಯಕೇ   ।
ಮಹಾಶುಕ್ಲಭಾಸುರಾರ್ಕಕೋಟಿಕೋಟಿಮಹೌಜಸಮ್  ॥ ೨-೨೯॥
ಸರ್ವಪೀಠಸ್ಥಮಮಲಂ ಪರಂಹಂಸಂಪರಾತ್ಪರಮ್  ।
ವೇದೋದ್ಧಾರಕರಂ ನಿತ್ಯಂ  ಕಾಮ್ಯಕರ್ಮಫಲಪ್ರದಮ್   ॥ ೨-೩೦॥
ಸದಾಮನಃಶಕ್ತಿಮಾಯಾಲಯಸ್ಥಾನಂ  ಪದದ್ವಯಮ್  ।
ಶರಜ್ಜ್ಯೋತ್ಸ್ನಾಜಾಲಮಾಲಾಭಿರಿಂದುಕೋಟಿವನ್ಮುಖಮ್      ॥ ೨-೩೧॥
ವಾಂಛಾತಿರಿಕ್ತದಾತಾರಂ ಸರ್ವಸಿದ್ಧೀಶ್ವರಂ  ಗುರುಮ್ ।
ಭಜಾಮಿತನ್ಮಯೋಭೂತ್ತ್ವಾ  ತಂಹಂಸಮಂಡಲೋಪರಿ ॥ ೨-೩೨॥
ಆತ್ಮಾನಂ ಚನಿರಾಕಾರಂಸಾಕಾರಂಬ್ರಹ್ಮರೂಪಿಣಮ್   ।

ಮಹಾವಿದ್ಯಾಮಹಾಮಂತ್ರದಾತಾರಂ  ಪರಮೇಶ್ವರಮ್  ॥ ೨-೩೩॥
ಸರ್ವಸಿದ್ಧಿಪ್ರದಾತಾರಂ  ಗುರುದೇವಂನಮಾಮ್ಯಹಮ್  ।
ಕಾಯೇನಮನಸಾವಾಚಾಯೇನಮಂತಿನಿರಂತರಮ್ ॥ ೨-೩೪॥
ಅವಶ್ಯಂ  ಶ್ರೀಗುರೋಃ ಪಾದಾಂಭೋರುಹೇತೇವಸಂತಿಹಿ ।
ಪ್ರಭಾತೇ ಕೋಟಿಪುಣ್ಯಂಚ ಪ್ರಾಪ್ನೋತಿ  ಸಾಧಕೋತ್ತಮಃ  ॥ ೨-೩೫॥
ಮಧ್ಯಾಹ್ನೇ   ದಶಲಕ್ಷಂಚಸಾಯಾಹ್ನೇ ಕೋಟಿಪುಣ್ಯದಮ್  ।
ಪ್ರಾತಃಕಾಲೇ ಪಠೇತ್ಸ್ತೋತ್ರಂ  ಧ್ಯಾನಂ ವಾಸುಸಮಾಹಿತಃ ॥ ೨-೩೬॥
ತದಾಸಿದ್ಧಿಮವಾಪ್ನೋತಿ  ನಾತ್ರ ಕಾರ್ಯಾವಿಚಾರಣಾ ॥ ೨-೩೭॥
ಗುರುಸ್ತೋತ್ರಮ್   ।
ಶಿರಸಿ ಸಿತಪಂಕಜೇತರುಣಕೋಟಿಚಂದ್ರಪ್ರಭಂ 
ವರಾಭಯಕರಾಂಬುಜಂಸಕಲದೇವತಾರೂಪಿಣಮ್ ।
ಭಜಾಮಿವರದಂಗುರುಂ ಕಿರಣಚಾರುಶೋಭಾಕುಲಂ
ಪ್ರಕಾಶಿತಪದದ್ವಯಾಂಬುಜಮಲತ್ಕಕೋಟಿಪ್ರಭಮ್     ॥ ೨-೩೮॥
ಜಗದ್ಭಯನಿವಾರಣಂ ಭುವನಭೋಗಮೋಕ್ಷಪ್ರದಂ
ಗುರೋಃಪಾದಯುಗಾಂಬುಜಂಜಯತಿಯತ್ರ ಯೋಗೇ ಜಯಮ್ ।
ಭಜಾಮಿಪರಮಂಗುರುಂ ನಯನಪದ್ಮಮಧ್ಯಸ್ಥಿತಂ  
ಭವಾಬ್ಧಿಭಯನಾಶನಂ ಶಮನರೋಗಕಾಯಕ್ಷಯಮ್ ॥ ೨-೩೯॥
ಪ್ರಕಾಶಿತಸುಪಂಕಜೇ ಮೃದುಲಷೋಡಶಾಖ್ಯೇ  ಪ್ರಭುಂ
ಪರಾಪರಗುರುಂ ಭಜೇಸಕಲಬಾಹ್ಯಭೋಗಪ್ರದಮ್   ।
ವಿಶಾಲನಯನಾಂಬುಜದ್ವಯತಡಿತ್ಪ್ರಭಾಮಂಡಲಂ 
ಕಡಾರಮಣಿಪಾಟಲೇಂದುಬಿಂದುಬಿಂದುಕಮ್ ॥ ೨-೪೦॥
ಚಲಾಚಲಕಲೇವರಂಪ್ರಚಪಲದಲೇ ದ್ವಾದಶೇ  ।
ಮಹೌಜಸಮುಮಾಪತೇರ್ವಿಗತದಕ್ಷಭಾಗೇಹೃದಿ ।
ಪ್ರಭಾಕರಶತೋಜ್ಜ್ವಲಂ   ಸುವಿಮಲೇಂದುಕೋಟ್ಯಾನನಮ್  ।
ಭಜಾಮಿಪರಮೇಷ್ಠಿನಂ ಗುರುಮತೀವವಾರೋಜ್ಜ್ವಲಮ್   ॥ ೨-೪೧॥
ಗುರ್ವಾದ್ಯಂಚ ಶುಭಂಮದನನಿದಹನಂಹೇಮಮಂಜರೀಸಾರಂ
ನಾನಾಶಬ್ದಾದ್ಭುತಾಹ್ಲಾದಿತಪರಿಜನಾಚ್ಚಾರುಚಕ್ರತ್ರಿಭಂಗಮ್       ।
ನಿತ್ಯಂ ಧ್ಯಾಯೇತ್ ಪ್ರಭಾತೇ ಅರುಣಶತಘಟಾಶೋಭನಂಯೋಗಗಮ್ಯಂ
ನಾಭೌಪದ್ಮೇಽತಿಕಾಂತೇ ದಶದಲಮಣಿಭೇಭಾವ್ಯತೇ ಯೋಗಿಭಿರ್ಯತ್ ॥ ೨-೪೨॥

ಯಾಮಾತಾಮಯದಾನವಾದಿಸ್ವಭುಜಾ ನಿರ್ವಾಣಸೀಮಾಪುರೇ
ಸ್ವಾಧಿಷ್ಠಾನನಿಕೇತನೇ   ರಸದಲೇವೈಕುಂಠಮೂಲೇಮಯಾ ।
ಜನ್ಮೋದ್ಧಾರವಿಕಾರಸುಪ್ರಹರಿಣೀ   ವೇದಪ್ರಭಾ ಭಾವ್ಯತೇ
ಕಂದರ್ಪಾರ್ಪಿತಶಾಂತಿಯೋನಿಜನನೀ ವಿಷ್ಣುಪ್ರಿಯಾ  ಶಾಂಕರೀ ॥ ೨-೪೩॥
ಯಾಭಾಷಾನನಕುಂಡಲೀ ಕುಲಪಥಾಚ್ಛಾಮಾಭಶೋಭಾಕರೀ  ।
ಮೂಲೇಪದ್ಮಚತುರ್ದಲೇ ಕುಲವತೀ ನಿಃಶ್ವಾಸದೇಶಾಶ್ರಿತಾ   ।
ಸಾಕ್ಷಾತ್ಕಾಂಕ್ಷಿತಕಲ್ಪವೃಕ್ಷಲತಿಕಾ    ಸೂದ್ಭಾಷಯಂತೀ  ಪ್ರಿಯಾ  ।
ನಿತ್ಯಾ ಯೋಗಿಭಯಾಪಹಾವಿಷಹರಾಗುರ್ವಂಬಿಕಾಭಾವ್ಯತೇ  ॥ ೨-೪೪॥
ಊರ್ದ್ಧ್ವಾಂಭೋರುಹನಿಃಸೃತಾಮೃತಘಟೀ  ಮೋದೋದ್ವಲಾಪ್ಲಾವಿತಾ 
ಗುರ್ವಾಸ್ಯಾ ಪರಿಪಾತುಸೂಕ್ಷ್ಮಪಥಗಾ ತೇಜೋಮಯೀಭಾಸ್ವತೀ  ।
ಸೂಕ್ಷ್ಮಾ  ಸಾಧನಗೋಚರಾಮೃತಮಯೀಮೂಲಾದಿಶೀರ್ಷಾಂಬುಜೇ
ಪೂರ್ಣಾಚೇತಸಿಭಾವ್ಯತೇ ಭುವಿ ಕದಾಮಾತಾಸದೋರ್ದ್ಧ್ವಾಮಗಾ   ॥ ೨-೪೫॥
ಗುರುಸ್ತೋತ್ರಫಲಶ್ರುತಿಃ    ।
ಸ್ಥಿತಿಪಾಲನಯೋಗೇನ ಧ್ಯಾನೇನ ಪೂಜನೇನವಾ ।
ಯಃಪಠೇತ್ಪ್ರತ್ಯಹಂ  ವ್ಯಾಪ್ಯ  ಸದೇವೋ ನತುಮಾನುಷಃ ॥ ೨-೪೬॥
ಕಲ್ಯಾಣಂ ಧನಧಾನ್ಯಂ  ಚ ಕೀರ್ತಿಮಾಯುರ್ಯಶಃಶ್ರಿಯಮ್  ।
ಸಾಯಾಹ್ನೇ  ಚ ಪ್ರಭಾತೇ ಚಪಠೇದ್ಯದಿ ಸುಬುದ್ಧಿಮಾನ್ ॥ ೨-೪೭॥
ಸ ಭವೇತ್ಸಾಧಕಶ್ರೇಷ್ಠಃ   ಕಲ್ಪದ್ರುಮಕಲೇವರಃ   ।
ಸ್ತವಸ್ಯಾಸ್ಯ   ಪ್ರಸಾದೇನ ವಾಗೀಶತ್ವಮವಾಪ್ನುಯಾತ್   ॥ ೨-೪೮॥
ಪಶುಭಾವಸ್ಥಿತಾ ಯೇತುತೇಽಪಿ ಸಿದ್ಧಾಃ  ನಸಂಶಯಃ ।
ಗುರುಲಕ್ಷಣಮ್ ।
ಆದೌಸಾಧಕದೇವಶ್ಚ ಸದಾಚಾರಮತಿಃ ಸದಾ ॥ ೨-೪೯॥
ಪಶುಭಾವಸ್ತತೋ  ವೀರಃಸಾಯಾಹ್ನೇ  ದಿವ್ಯಭಾವವಾನ್  ।
ಏತೇಷಾಂಭಾವವರ್ಗಾಣಾಂಗುರುರ್ವೇದಾಂತಪಾರಗಃ ॥ ೨-೫೦॥
ಶಾಂತೋದಾಂತಃಕುಲೀನಶ್ಚ ವಿನೀತಃಶುದ್ಧವೇಷವಾನ್  ।
ಶುದ್ಧಾಚಾರಃ ಸುಪ್ರತಿಷ್ಠಃ   ಶುಚಿರ್ದಕ್ಷಃಸುಬುದ್ಧಿಮಾನ್ ॥ ೨-೫೧॥
ಆಶ್ರಮೀ ಧ್ಯಾನನಿಷ್ಠಶ್ಚ   ಮಂತ್ರತಂತ್ರವಿಶಾರದಃ   ।
ನಿಗ್ರಹಾನುಗ್ರಹೇ   ಶಕ್ತೋ  ವಶೀಮಂತ್ರಾರ್ಥಜಾಪಕಃ  ॥ ೨-೫೨॥
ನಿರೋಗೀ ನಿರಹಂಕಾರೋವಿಕಾರರಹಿತೋಮಹಾನ್ ।

ಪಂಡಿತೋವಾಕ್ಪತಿಃ  ಶ್ರೀಮಾನ್ ಸದಾಯಜ್ಞವಿಧಾನಕೃತ್  ॥ ೨-೫೩॥
ಪುರಶ್ಚರಣಕೃತ್  ಸಿದ್ಧೋ  ಹಿತಾಹಿತವಿವರ್ಜಿತಃ ।
ಸರ್ವಲಕ್ಷಣಸಂಯುಕ್ತೋ ಮಹಾಜನಗಣಾದೃತಃ ॥ ೨-೫೪॥
ಪ್ರಾಣಾಯಾಮಾದಿಸಿದ್ಧಾಂತೋ  ಜ್ಞಾನೀ ಮೌನೀ ವಿರಾಗವಾನ್ ।
ತಪಸ್ವೀ  ಸತ್ಯವಾದೀ  ಚ ಸದಾಧ್ಯಾನಪರಾಯಣಃ  ॥ ೨-೫೫॥
ಆಗಮಾರ್ಥವಿಶಿಷ್ಟಜ್ಞೋ   ನಿಜಧರ್ಮಪರಾಯಣಃ ।
ಅವ್ಯಕ್ತಲಿಂಗಚಿಹ್ನಸ್ಥೋ    ಭಾವಕೋ ಭದ್ರದಾನವಾನ್  ॥ ೨-೫೬॥
ಲಕ್ಷ್ಮೀವಾನ್  ಧೃತಿಮಾನ್ನಾಥೋ ಗುರುರಿತ್ಯಭಿಧೀಯತೇ  ।
ಶಿಷ್ಯಲಕ್ಷಣಮ್  ।
ಶಿಷ್ಯಸ್ತು  ತಾದೃಶೋಭೂತ್ತ್ವಾ  ಸದ್ಗುರುಂ  ಪರ್ಯುಪಾಶ್ರಯೇತ್  ॥ ೨-೫೭॥
ವರ್ಜಯೇಚ್ಚ ಪರಾನಂದರಹಿತಂರೂಪವರ್ಜಿತಮ್ ।
ಕುಷ್ಠಿನಂ ಕ್ರೂರಕರ್ಮಾಣಂ ನಿಂದಿತಂರೋಗಿಣಂಗುರುಮ್ ॥ ೨-೫೮॥
ಅಷ್ಟಪ್ರಕಾರಕುಷ್ಠೇನ    ಗಲತ್ಕುಷ್ಠಿನಮೇವ  ಚ ।
ಶ್ವಿತ್ರಿಣಂ  ಜನಹಿಂಸಾರ್ಥಂ ಸದಾರ್ಥಗ್ರಾಹಿಣಂ ತಥಾ ॥ ೨-೫೯॥
ಸ್ವರ್ಣವಿಕ್ರಯಿಣಂ  ಚೌರಂಬುದ್ಧಿಹೀನಂ ಸುಖರ್ವಕಮ್ ।
ಶ್ಯಾವದಂತಂ ಕುಲಾಚಾರರಹಿತಂಶಾಂತಿವರ್ಜಿತಮ್ ॥ ೨-೬೦॥
ಸಕಲಂಕಂನೇತ್ರರೋಗೈಃ  ಪೀಡಿತಂಪರದಾರಗಮ್ ।
ಅಸಂಸ್ಕಾರಂ ಪ್ರವಕ್ತಾರಂ   ಸ್ತ್ರೀಜಿತಂ ಚಾಧಿಕಾಂಗಕಮ್ ॥ ೨-೬೧॥
ಕಪಟಾತ್ಮಾನಕಂ ಹಿಂಸಾವಿಶಿಷ್ಟಂ  ಬಹುಜಲ್ಪಕಮ್  ।
ಬಹ್ವಾಶಿನಂ ಹಿಕೃಪಣಂಮಿಥ್ಯಾವಾದಿನಮೇವ ಚ ॥ ೨-೬೨॥
ಅಶಾಂತಂಭಾವಹೀನಂಚಪಂಚಾಚಾರವಿವರ್ಜಿತಮ್ ।
ದೋಷಜಾಲೈಃಪೂರಿತಾಂಗಂಪೂಜಯೇನ್ನ ಗುರುಂಬಿನಾ ॥ ೨-೬೩॥
ಗುರೌಮಾನುಷಬುದ್ಧಿಂ  ತುಮಂತ್ರೇಷು ಲಿಪಿಭಾವನಮ್ ।
ಪ್ರತಿಮಾಸು ಶಿಲಾರೂಪಂವಿಭಾವ್ಯ ನರಕಂವ್ರಜೇತ್  ॥ ೨-೬೪॥
ಜನ್ಮಹೇತೂ ಹಿಪಿತರೌಪೂಜನೀಯೌಪ್ರಯತ್ನತಃ   ।
ಗುರುರ್ವಿಶೇಷತಃಪೂಜ್ಯೋ  ಧರ್ಮಾಧರ್ಮಪ್ರದರ್ಶಕಃ  ॥ ೨-೬೫॥
ಗುರುಃ ಪಿತಾಗುರುರ್ಮಾತಾಗುರುರ್ದೇವೋಗುರುರ್ಗತಿಃ ।
ಶಿವೇರುಷ್ಟೇ  ಗುರುಸ್ತ್ರಾತಾ ಗುರೌರುಷ್ಟೇ  ನ ಕಶ್ಚನ  ॥ ೨-೬೬॥

ಗುರೋರ್ಹಿತಂಪ್ರಕರ್ತವ್ಯಂ  ವಾಙ್ಮನಃಕಾಯಕರ್ಮಭಿಃ  ।
ಅಹಿತಾಚರಣಾದ್ದೇವವಿಷ್ಠಾಯಾಂಜಾಯತೇಕೃಮಿಃ ॥ ೨-೬೭॥
ಮಂತ್ರತ್ಯಾಗಾದ್  ಭವೇನ್ಮೃತ್ಯುರ್ಗುರುತ್ಯಾಗಾದ್   ದರಿದ್ರತಾ  ।
ಗುರುಮಂತ್ರಪರಿತ್ಯಾಗಾದ್  ರೌರವಂನರಕಂವ್ರಜೇತ್  ॥ ೨-೬೮॥
ಗುರೌಸನ್ನಿಹಿತೇ ಯಸ್ತು ಪೂಜಯೇದನ್ಯದೇವತಾಮ್  ।
ಪ್ರಯಾತಿ  ನರಕಂಘೋರಂಸಾಪೂಜಾವಿಫಲಾಭವೇತ್ ॥ ೨-೬೯॥
ಗುರುವದ್ಗುರುಪುತ್ರೇಷು ಗುರುವತ್ ತತ್ಸುತಾದಿಷು  ।
ಅವಿದ್ಯೋ ವಾ ಸವಿದ್ಯೋ ವಾಗುರುರೇವತುದೈವತಮ್ ॥ ೨-೭೦॥
ಅಮಾರ್ಗಸ್ಥೋಽಪಿ ಮಾರ್ಗಸ್ಥೋ  ಗುರುರೇವತುದೈವತಮ್ ।
ಉತ್ಪಾದಕಬ್ರಹ್ಮದಾತ್ರೋರ್ಗರೀಯಾನ್    ಬ್ರಹ್ಮದೋ  ಗುರುಃ ॥ ೨-೭೧॥
ತಸ್ಮಾನ್ಮನ್ಯೇತ    ಸತತಂಪಿತುರಪ್ಯಧಿಕಂ ಗುರುಮ್ ।
ಗುರುದೇವಾಧೀನಶ್ಚಾಸ್ಮಿ  ಶಾಸ್ತ್ರೇ ಮಂತ್ರೇ  ಕುಲಾಕುಲೇ ॥ ೨-೭೨॥
ನಾಧಿಕಾರೀ ಭವೇನ್ನಾಥ  ಶ್ರೀಗುರೋಃ  ಪದಭಾವಕಃ ।
ಗುರುರ್ಮಾತಾಪಿತಾಸ್ವಾಮೀ ಬಾಂಧವಃಸುಹೃತ್ಶಿವಃ ॥ ೨-೭೩॥
ಇತ್ಯಾಧಾಯ ಮನೋನಿತ್ಯಂ  ಭಜೇತ್ ಸರ್ವಾತ್ಮನಾ ಗುರುಮ್ ।
ಏಕಮೇವಪರಂಬ್ರಹ್ಮ  ಸ್ಥೂಲಶುಕ್ಲಮಣಿಪ್ರಭಮ್    ॥ ೨-೭೪॥
ಸರ್ವಕರ್ಮನಿಯಂತಾರಂಗುರುಮಾತ್ಮಾನಮಾಶ್ರಯೇತ್   ।
ಗುರುಶ್ಚ ಸರ್ವಭಾವಾನಾಂಭಾವಮೇಕಂನಸಂಶಯಃ ॥ ೨-೭೫॥
ನಿಃಸಂದಿಗ್ಧಂ  ಗುರೋರ್ವಾಕ್ಯಂ ಸಂಶಯಾತ್ಮಾ ವಿನಶ್ಯತಿ
ನಿಃಸಂಶಯೀಗುರುಪದೇಸರ್ವತ್ಯಾಗೀ  ಪದಂವ್ರಜೇತ್  ॥ ೨-೭೬॥
ಖೇಚರತ್ವಮವಾಪ್ನೋತಿ  ಮಾಸಾದೇವನಸಂಶಯಃ ।
ಸದ್ಗುರುಮಾಶ್ರಿತಂ   ಶಿಷ್ಯಂ  ವರ್ಷಮೇಕಂಪ್ರತೀಕ್ಷಯೇತ್  ॥ ೨-೭೭॥
ಸಗುಣಂನಿರ್ಗುಣಂವಾಪಿಜ್ಞಾತ್ವಾ  ಮಂತ್ರಂ  ಪ್ರದಾಪಯೇತ್  ।
ಶಿಷ್ಯಸ್ಯ  ಲಕ್ಷಣಂಸರ್ವಂಶುಭಾಶುಭವಿವೇಚನಮ್ ॥ ೨-೭೮॥
ಅನ್ಯಥಾ ವಿಪ್ರದೋಷೇಣ  ಸಿದ್ಧಿಪೂಜಾಫಲಂ ದಹೇತ್ ।
ಕಾಮುಕಂಕುಟಿಲಂಲೋಕನಿಂದಿತಂಸತ್ಯವರ್ಜಿತಮ್  ॥ ೨-೭೯॥
ಅವಿನೀತಮಸಮರ್ಥಂ ಪ್ರಜ್ಞಾಹೀನಂ   ರಿಪುಪ್ರಿಯಮ್  ।

ಸದಾಪಾಪಕ್ರಿಯಾಯುಕ್ತಂ   ವಿದ್ಯಾಶೂನ್ಯಂ   ಜಡಾತ್ಮಕಮ್  ॥ ೨-೮೦॥
ಕಲಿದೋಷಸಮೂಹಾಂಗಂವೇದಕ್ರಿಯಾವಿವರ್ಜಿತಮ್  ।
ಆಶ್ರಮಾಚಾರಹೀನಂ ಚಾಶುದ್ಧಾಂತಃಕರಣೋದ್ಯತಮ್   ॥ ೨-೮೧॥
ಸದಾಶ್ರದ್ಧಾವಿರಹಿತಮಧೈರ್ಯಂ  ಕ್ರೋಧಿನಂ ಭ್ರಮಮ್  ।
ಅಸಚ್ಚರಿತ್ರಂ   ವಿಗುಣಂಪರದಾರಾತುರಂಸದಾ ॥ ೨-೮೨॥
ಅಸದ್ಬುದ್ಧಿಸಮೂಹೋತ್ಥಮಭಕ್ತಂ     ದ್ವೈತಚೇತಸಮ್  ।
ನಾನಾನಿಂದಾವೃತಾಂಗಂಚತಂಶಿಷ್ಯಂ  ವರ್ಜಯೇದ್ಗುರುಃ ॥ ೨-೮೩॥
ಯದಿನ ತ್ಯಜ್ಯತೇ   ವೀರ ಧನಾದಿದಾನಹೇತುನಾ ।
ನಾರಕೀ ಶಿಷ್ಯವತ್ ಪಾಪೀ ತದ್ವಿಶಿಷ್ಟಮವಾಪ್ನುಯಾತ್    ॥ ೨-೮೪॥
ಕ್ಷಣಾದಸಿದ್ಧಃ  ಸ ಭವೇತ್ ಶಿಷ್ಯಾಸಾದಿತಪಾತಕೈಃ  ।
ಅಕಸ್ಮಾನ್ನರಕಂ  ಪ್ರಾಪ್ಯ  ಕಾರ್ಯನಾಶಾಯಕೇವಲಮ್ ॥ ೨-೮೫॥
ವಿಚಾರ್ಯಯತ್ನಾತ್  ವಿಧಿವತ್ ಶಿಷ್ಯಸಂಗ್ರಹಮಾಚರೇತ್   ।
ಅನ್ಯಥಾ  ಶಿಷ್ಯದೋಷೇಣ ನರಕಸ್ಥೋ  ಭವೇದ್ಗುರುಃ ॥ ೨-೮೬॥
ನ ಪತ್ನೀಂ  ದೀಕ್ಷಯೇದ್ಭರ್ತಾ ನ ಪಿತಾದೀಕ್ಷಯೇತ್ಸುತಾಮ್ ।
ನಪುತ್ರಂ  ಚ ತಥಾಭ್ರಾತಾ ಭ್ರಾತರಂ ನೈವದೀಕ್ಷಯೇತ್ ॥ ೨-೮೭॥
ಸಿದ್ಧಮಂತ್ರೋ ಯದಿಪತಿಸ್ತದಾ  ಪತ್ನೀಂ  ಸ ದೀಕ್ಷಯೇತ್ ।
ಶಕ್ತಿತ್ತ್ವೇನ    ಭೈರವಸ್ತು ನ ಚಸಾಪುತ್ರಿಕಾ  ಭವೇತ್ ।
ಮಂತ್ರಾಣಾಂ ದೇವತಾಜ್ಞೇಯಾ ದೇವತಾಗುರುರೂಪಿಣೀ ॥ ೨-೮೮॥
ತೇಷಾಂಭೇದೋ ನ ಕರ್ತವ್ಯೋ ಯದೀಚ್ಛೇಚ್ಛುಭಮಾತ್ಮನಃ    ।
ಏಕಗ್ರಾಮೇ  ಸ್ಥಿತಃ  ಶಿಷ್ಯಸ್ತ್ರಿಸಂಧ್ಯಂ    ಪ್ರಣಮೇದ್ ಗುರುಮ್ ॥ ೨-೮೯॥
ಕ್ರೋಶಮಾತ್ರಸ್ಥಿತೋ    ಭಕ್ತ್ಯಾ  ಗುರುಂ ಪ್ರತಿದಿನಂ ನಮೇತ್ ।
ಅರ್ಧಯೋಜನತಃ ಶಿಷ್ಯಃ  ಪ್ರಣಮೇತ್ ಪಂಚಪರ್ವಸು ॥ ೨-೯೦॥
ಏಕಯೋಜನಮಾರಭ್ಯ ಯೋಜನದ್ವಾದಶಾವಧಿಃ  ।
ದೂರದೇಶಸ್ಥಿತಃ  ಶಿಷ್ಯೋ  ಭಕ್ತ್ಯಾ  ತತ್ಸನ್ನಿಧಿಂ   ಗತಃ ॥ ೨-೯೧॥
ತಂತ್ರಯೋಜನಸಂಖ್ಯೋಕ್ತಮಾಸೇನ   ಪ್ರಣಮೇದ್ ಗುರುಮ್ ।
ವರ್ಷೈಕೇಣಭವೇದ್ಯೋಗ್ಯೋ  ವಿಪ್ರೋ  ಹಿ ಗುರುಭಾವತಃ ॥ ೨-೯೨॥
ವರ್ಷದ್ವಯೇನ ರಾಜನ್ಯೋ  ವೈಶ್ಯಸ್ತು  ವತ್ಸರೈಸ್ತ್ರಿಭಿಃ   ।
ಚತುರ್ಭಿರ್ವತ್ಸರೈಃ ಶೂದ್ರಃ  ಕಥಿತಾ ಶಿಷ್ಯಯೋಗ್ಯತಾ   ॥ ೨-೯೩॥

ಇತಿಶ್ರೀರುದ್ರಯಾಮಲೇ  ಉತ್ತರತಂತ್ರೇ  ಮಹಾತಂತ್ರೋದ್ದೀಪನೇ  ಸರ್ವವಿದ್ಯಾನುಷ್ಠಾನೇ 
ಸಿದ್ಧಿಮಂತ್ರಪ್ರಕರಣೇ  ಭೈರವೀಭೈರವಸಂವಾದೇಗುರುಮಹಿಮಾಗುರುಕೃತ್ಯಃ
ದ್ವಿತೀಯಃ ಪಟಲಃ ॥ ೧॥

The numbers correspond to paTala and verse numbers from

Rudrayamala uttaratantra.

